
Azərbaycan və Rusiya  

faşistlərin qəhrəmanlaşdırılması  
cəhdlərinə qarşı eyni mövqedən çıxış edirlər 

 � Rusiyanın nüfuzlu "Natsionalnaya oborona" (“Milli 
müdafiə”) jurnalının may buraxılışında Azərbaycan Prezidenti 
İlham Əliyevin geniş müsahibəsi dərc olunub. Yazı Böyük 
Vətən müharibəsində Qələbənin 75 illiyinə Azərbaycan 
xalqının verdiyi töhfələr, son illər rəsmi Bakının Ermənistan 
rəhbərliyinin faşizmi və faşistləri qəhrəmanlaşdırılması 
cəhdlərinə qarşı apardığı mübarizə, Ermənistan–Azərbaycan, 
Dağlıq Qarabağ münaqişəsinin həlli yolları, Azərbaycan–Rusiya 
dövlətləri və xalqları arasında mehriban qonşiliq və dostluq 
əlaqələri və s. aktual məsələlərdən bəhs edir. 

Azərbaycan Prezidenti 
müsahibədə öncə qeyd edib ki, 
Azərbaycan xalqı Böyük Vətən 
müharibəsi illərində böyük rus xalqı 
ilə birlikdə faşizm üzərində şanlı 
tarixi qələbəyə böyük töhfələr verib. 
Belə ki, Azərbaycanın 600 mindən 
çox nümayəndəsi müharibədə iştirak 
edib, onlardan 300 mini həlak olub, 
120-dən çox Sovet İttifaqı Qəhrəmanı 
əslən Azərbaycandandır, bizim 
170 mindən çox əsgər və zabitimiz 
müxtəlif orden və medallarla təltif 
edilib.

Məlum olduğu kimi, Qızıl Ordu 
üçün neftin 70 faizini, yanacağın 80 
faizini və sürtkü yağlarının 90 faizini 
Azərbaycan təchiz edib. Əlbəttə, 
bunlar olmasaydı, təbii ki, bu ağır 
müharibədə qalib gəlmək mümkün 
olmazdı. Bu fakt çoxlarına bəllidir 
ki, faşist Almaniyası nəyin bahasına 
olursa-olsun neft Bakısını tutmağa 
can atırdı. Xoşbəxtlikdən, faşistlərin 
bədnam niyyəti gözlərində qaldı. 

Təqdirəlayiq haldır ki, bu gün 
Böyük Vətən müharibəsi veteranla-
rı Azərbaycanda dövlət tərəfindən 
böyük dəstək alır. Xalqımız onların 
qəhrəmanlığını həmişə xatırlayır. 
Dövlət başçısı hər il mayın 9-da mən 
bu böyük tarixə həsr edilmiş təntənəli 
tədbirdə onlarla görüşür, həlak olan-
ların xatirəsi birlikdə yad edilir, onların 
məzarları üzərinə gül-çiçək, əklillər 
qoyulur. 

Dövlət başçısı müsahibəsində 
vurğulayıb: “Təəssüf ki, müstəqilliyin 
ilk illərində vəziyyət belə deyildi. 
Özünü Xalq Cəbhəsi adlandıran bir 
qrup hərbi çevriliş yolu ilə hakimiyyətə 
gələndə onlar 9 May bayramını ləğv 
etdilər, müharibə veteranları təqiblərə, 
mənəvi terrora məruz qalırdılar, bəzi 
ölkələrdə indi də baş verən hadisələr 
o vaxt praktiki olaraq bizdə baş verir-
di. Yalnız Heydər Əliyev hakimiyyətə 
qayıdandan sonra tarixi ədalət bərpa 
olundu, veteranlar yenidən dövlətin 
dəstəyindən istifadə etməyə başla-
dılar, mayın 9-u ümummilli bayram 
elan edildi və biz o vaxtdan – 1994-cü 
ildən bu bayramı qeyd edirik, həmin 
gün qeyri-iş günüdür”.

Jurnalist İqor Korotçenkonun “Na-
sist canilərinin, o cümlədən postsovet 
məkanında qəhrəmanlaşdırılmasına 
qarşı mübarizə hazırda həmişəkindən 
daha aktualdırmı” sualına cavabında 
dövlətimizin başçısı bildirib ki, təəssüf 
ki, bu gün tarixi yenidən yazmaq, 
faşistləri qəhrəmanlaşdırmaq, tarixi 
həqiqəti təhrif etmək kimi təhlükəli 
meyillər müşahidə edilir. İstər tarixin 
yenidən yazılması, istərsə də faşiz-
min qəhrəmanlaşdırılması qətiyyən 
yolverilməzdir.

Müsahibədə xüsusi qeyd olunur 
ki, bu məsələdə həm Rusiyanın, həm 
də Azərbaycanın mövqeləri tamamilə 
eynidir. Azərbaycan dövləti Böyük 
Vətən müharibəsi haqqında həqiqətin 
təhrif edilməsi, tarixin yenidən 
yazılması, faşizmin və faşistlərin 
qəhrəmanlaşdırılması cəhdlərinə 
qarşı qətiyyətlə mübarizə aparır.

Təəssüf ki, MDB məkanında, o 
cümlədən Ermənistanda faşizmin 
qəhrəmanlaşdırılması baş verir. 
Ermənistanın əvvəlki hakimiyyəti 
Yerevanın mərkəzində faşist, cəllad 
və satqın, alman faşistlərinə Qaregin 
Njde ləqəbi ilə xidmət etmiş Qaregin 
Ter-Arutyunyana heykəl qoyub. MDB 
ölkələrindən olan müharibə veteran-
larının böyük bir qrupu Ermənistanın 
əvvəlki rəhbərliyinin bu həyasız 
addımına qarşı dəfələrlə qəti etirazı-
nı bildirib. Bu, faşizm qurbanlarının 
xatirəsinə böyük hörmətsizlikdir, ağır 
cinayətdir. 

Müsahibədə Prezident İlham Əliyev 
tərəfindən bir daha Ermənistan-
Azərbaycan, Dağlıq Qarabağ 
münaqişəsinin ədalətli həlli ilə 
əlaqədar rəsmi Bakının prinsipial 
mövqeyi öz əksini tapıb. Məlumdur 
ki, Ermənistanın Azərbaycana qarşı 
25 ildən çox davam edən təcavüzü 
ölkəmizin ərazisinin təqribən 20 
faizinin işğal edilməsinə gətirib 
çıxarıb. Nəticədə, 1 milyondan 
çox azərbaycanlı öz doğma torpa-
ğında qaçqın və məcburi köçkün 
vəziyyətinə düşüb. Həm tarixi ədalət, 
həm də beynəlxalq hüquq baxımın-
dan Dağlıq Qarabağ Azərbaycanın 
ayrılmaz tərkib hissəsidir. 

Azərbaycan Prezidenti tarixi 
faktlara istinad edərək deyib: “Qeyd 
etməliyəm ki, “Qarabağ” adının 
özü Azərbaycan sözüdür. Tarixdən 
məlumdur ki, 1805-ci ildə Qarabağ 
xanı İbrahim xan tərəfindən Rusi-
ya ordusunun generalı Sisiyanovla 
imzalanmış sazişə görə Azərbaycanın 
Qarabağ xanlığı müstəqil ölkə kimi 
Rusiya imperiyasının tabeliyinə 
keçib. Kürəkçay sazişi adlanan bu 
sənədin mətnini internetdə tapmaq 
olar. Həmin sənəddə Qarabağın 
erməni əhalisi barədə heç nə de-
yilmir. 1813-cü və 1828-ci illərdə 
imzalanmış Gülüstan və Türkmənçay 
müqavilələri əsasında Azərbaycanın 
qalan əraziləri də Rusiya imperiya-
sının tərkibinə keçib. Həmin dövrdə 
erməniləri İrandan və Şərqi Anadolu-
dan Azərbaycanın Qarabağ regionu-
na köçürməyə başlayıblar. Beləliklə, 
yüz minlərlə erməni köçkün tarixi 
Azərbaycan torpağına gəlib çıxıb”.

Bu yerdə qeyd edək ki, sonra-
dan, 1918-ci ildə Azərbaycan Xalq 
Cümhuriyyəti yaradılanda onun 
ilk fərmanlarından biri, təəssüf ki, 
İrəvanın Azərbaycanın tərkibindən 
Ermənistanın tərkibinə verilməsi və 
Ermənistanın paytaxtı elan edilməsi 
haqqında fərman olub. Bu da tari-
xi faktdır. 1921-ci ildə bolşeviklər 
partiyasının Qafqaz bürosu Dağlıq 
Qarabağın Azərbaycanın tərkibində 
saxlanması haqqında qərar qəbul 
edib. Bəzi erməni tarixçilərinin yazdığı 
kimi, Azərbaycana verilməsi haqqın-
da yox, məhz saxlanması haqqında. 
Bu da tarixi faktdır. Daha bir tarixi 
fakt ondan ibarətdir ki, 1923-cü ildə 
Azərbaycan Sovet Sosialist Respub-
likası Azərbaycanın tərkibində Dağlıq 
Qarabağ Muxtar Vilayətinin yaradılma-
sı haqqında fərman verib. Azərbaycan 
BMT-yə daxil olanda da, o, özünün 
tam ərazi bütövlüyü çərçivəsində daxil 
olub. Ermənistan–Azərbaycan, Dağlıq 
Qarabağ münaqişəsi Azərbaycanın 
ərazi bütövlüyü, bütün dünya 
tərəfindən qəbul edilmiş BMT-nin 
Nizamnaməsi və Helsinki Yekun Aktı 
çərçivəsində həll edilməlidir. BMT-nin 
Təhlükəsizlik Şurası erməni silahlı 
qüvvələrinin işğal edilmiş ərazilərdən 
dərhal və qeyd-şərtsiz çıxarılmasını 
tələb edən 4 qətnamə qəbul edib. Nə 
bu qətnamələr, nə də ATƏT, Qoşul-
mama Hərəkatı, İslam Əməkdaşlıq 
Təşkilatı, Avropa Parlamenti və digər 
beynəlxalq təşkilatların qətnamələri 
icra olunub.  

Bu yaxınlarda qondarma “Dağlıq 
Qarabağ respublikası”nda keçiril-
miş qondarma “prezident seçkiləri” 
keçirilib. “Seçkilər”dən sonra aparıcı 
beynəlxalq təşkilatlar onları tanımadı, 

bu barədə açıq bəyanatlar səsləndi. 
Bütün nüfuzlu beynəlxalq təşkilatlar 
həmin “seçkiləri” tanımadılar və bir 
daha göstərdilər ki, Dağlıq Qara-
bağ Azərbaycanın ayrılmaz tərkib 
hissəsidir. 

Müsahibədə qeyd edildiyi kimi, 
son illər ərzində Azərbaycanda ordu 
quruculuğunda böyük uğurlar qazanı-
lıb. Bu gün ölkənin Silahlı Qüvvələrini 
möhkəm intizam, vətənpərvərlik, 
yüksək mənəvi mübarizlik ruhu və dö-
yüş qabiliyyəti səciyyələndirir. Silahlı 
Qüvvələr ən müasir silahlar və hərbi 
texnika ilə təchiz edilib. Şübhəsiz, 
bütün bunlar son illərdə ölkənin hərbi 
qüdrətinin möhkəmlənməsinə gətirib 
çıxarıb.  “Global Firepower-2019”un 
hesabatına görə, Azərbaycan dünya-
nın ən güclü ordularının reytinqində 
52-ci yerdədir.

Prezident İlham Əliyev 
müsahibədə Azərbaycan–Rusiya 
əlaqələrinə də toxunub. Dövlət baş-
çısı strateji tərəfdaşlığa əsaslanan 
ikitərəfli dostluq münasibətlərinin 
hazrkı vəziyyətinə yüksək qiymət 
verib. Qeyd edib ki,  münasibətlər 
bütün istiqamətlər üzrə uğurla inkişaf 
edir. Ölkələrimiz arasında çox fəal 
siyasi dialoq mövcuddur. Azərbaycan 
Prezidentinin Rusiyanın dövlət baş-
çısı  Vladimir Putin ilə çoxsaylı şəxsi 
görüşləri ikitərəfli qarşılıqlı əlaqələrin 
inkişafına çox ciddi təkan verir.

Keçən il Prezident İlham Əliyev 
Rusiya Prezidenti Vladimir Putinin 
dəvəti ilə “Valday” Diskussiya Klu-
bunun iclasında iştirak edib. Qeyd 
etmək yerinə düşər ki, bütün dünya 
siyasətçilərinin, politoloq, ekspert  
və analitiklərin diqqətini cəlb edən 
bu tədbirə dəvət almış dörd dövlət 
başçısından biri məhz Azərbaycan 
Prezidenti cənab İlham Əliyev idi! 
Bu, Azərbaycan dövlətinə, onun 
liderinin müdrik daxili və xarici 
siyasətinə verilən yüksək dəyər 
idi! Azərbaycandan fərqli olaraq, 
Ermənistan hökumətinin başçısı 
həmin tədbirə dəvət olunmamışdı. 
Bu fakt çox incə mətləblərdən xəbər 
verir. 

Azərbaycan Prezidenti iki qonşu 
dövlət arasında əlaqələrin hazırkı 
səviyyəsini şərh edərkən deyib: 
“Rusiya ilə bizim münasibətlərimiz 
zamanın sınağından çıxıb. Hər 
iki tərəf bu münasibətləri strateji 
tərəfdaşlıq münasibətləri adlandı-
rır. Bu, həqiqətən, belədir. Biz həm 
qonşuyuq, həm də mehriban dostlar. 
Son dövrdə bizim münasibətlərimiz 
daha səmərəli və keyfiyyətli olub. Biz 
beynəlxalq təşkilatlar çərçivəsində 
fəal qarşılıqlı əlaqə saxlayır, ən mü-
hüm və ümdə məsələlərdə ənənəvi 
olaraq bir-birimizi dəstəkləyirik. Biz 
BMT, ATƏT, əlbəttə, MDB məkanında 
sıx qarşılıqlı fəaliyyətdəyik”.

Azərbaycan Prezidenti İlham 
Əliyev müsahibənin sonunda 
dost Rusiya xalqını Böyük Vətən 
müharibəsində Qələbə münasibətilə 
təbrik edib, Rusiya Prezidenti Vladi-
mir Putin tərəfindən bu il mayın 9-da 
Qələbə gününün bayram edilməsi 
üçün Moskvaya dəvət olunduğunu və 
həmin tədbirdə iştirak etmək istəyini 
vurğulayıb. Lakin, koronavirus pan-
demiyası ilə əlaqədar bu tədbir başqa 
vaxta keçirilib.  

Bəli, 9 May Rusiya və Azərbaycan 
xalqlarının, bütün mütərəqqi 
bəşəriyyətin faşizm üzərində parlaq 
Qələbə günüdür, tarixi əhəmiyyəti heç 
vaxt azalmayacaq ümumi bayramıdır. 
Azərbaycan və Rusiya dövlətlərinin, 
onların liderlərinin bu bayrama 
münasibəti bu gün ölkələrimizi və 
xalqlarımızı bir-birinə daha da yaxın-
laşdırır. Bu, hər iki xalqın milli maraq-
larına və mənafelərinə cavab verir. 

Məsaim ABDULLAYEV, 
“Xalq qəzeti” 

AZƏRBAYCAN  RESPUBLİKASI 
NAZİRLƏR  KABİNETİNİN  QƏRARI
№ 168                                                              Bakı şəhəri, 13 may 2020-ci il

“İşsiz şəxslərin özünüməşğulluğunun 
təşkili Qaydası”nın təsdiq edilməsi haq-
qında

“Məşğulluq haqqında” Azərbaycan 
Respublikasının 2018-ci il  29 iyun tarixli 
1196-VQ nömrəli Qanununun tətbiqi barədə” 
Azərbaycan Respublikası Prezidentinin 2018-
ci il 24 avqust tarixli 233 nömrəli Fərmanının 
1.1.9-cu yarımbəndinin icrasını təmin  etmək 
məqsədilə Azərbaycan Respublikasının 
Nazirlər Kabineti qərara alır:

1. “İşsiz şəxslərin özünüməşğulluğunun 
təşkili Qaydası” təsdiq edilsin (əlavə olunur).

2. Bu Qərarda dəyişiklik Azərbaycan Res-
publikası Prezidentinin 2002-ci il 24 avqust 
tarixli 772 nömrəli Fərmanı ilə təsdiq edilmiş 
“İcra hakimiyyəti orqanlarının normativ hüqu-
qi aktlarının hazırlanması və qəbul edilməsi 
qaydası haqqında Əsasnamə”nin 2.6-1-ci 
bəndinə uyğun edilə bilər.

Əli ƏSƏDOV 
Azərbaycan Respublikasının Baş Naziri

AZƏRBAYCAN  RESPUBLİKASI 
NAZİRLƏR  KABİNETİNİN  QƏRARI

№ 170                                               Bakı şəhəri, 14 may 2020-ci il

“Tibbi Ərazi Bölmələrinin İdarəetmə 
Birliyi” publik hüquqi şəxsin tabeliyindəki 
tibb müəssisələrinin Siyahısı”nın təsdiq 
edilməsi barədə” Azərbaycan Respublika-
sı Nazirlər Kabinetinin 2019-cu il 12 aprel 
tarixli 163 nömrəli Qərarında dəyişiklik 
edilməsi haqqında

“Milli Hematologiya və Transfuziolo-
giya Mərkəzinin yaradılması haqqında” 
Azərbaycan Respublikası Prezidentinin 2019-
cu il 23 dekabr tarixli 895 nömrəli Fərmanının 
4-cü hissəsinə əsasən Azərbaycan Respubli-
kasının Nazirlər Kabineti qərara alır:

“Tibbi Ərazi Bölmələrinin İdarəetmə 
Birliyi” publik hüquqi şəxsin tabeliyindəki tibb 
müəssisələrinin Siyahısı”nın təsdiq edilməsi 
barədə” Azərbaycan Respublikası Nazirlər 
Kabinetinin 2019-cu il 12 aprel tarixli 163 
nömrəli Qərarında (Azərbaycan Respubli-

kasının Qanunvericilik Toplusu, 2019, № 4, 
maddə 757) aşağıdakı dəyişikliklər edilsin:

1. Adında və 1-ci hissəsində 
“Bölmələrinin” sözü “Bölmələrini” sözü ilə 
əvəz edilsin.

2. Həmin Qərarla təsdiq edilmiş “Tib-
bi Ərazi Bölmələrinin İdarəetmə Birliyi” 
publik hüquqi şəxsin tabeliyindəki tibb 
müəssisələrinin Siyahısı” üzrə:

2.1. adında “Bölmələrinin” sözü 
“Bölmələrini” sözü ilə əvəz edilsin;

2.2. 1.1-ci bənddə “B.Ə.Eyvazov adına 
Elmi-Tədqiqat Hematologiya və Transfuzio-
logiya İnstitutu” sözləri “Milli Hematologiya 
və Transfuziologiya Mərkəzi” sözləri ilə əvəz 
edilsin.

Əli ƏSƏDOV 
Azərbaycan Respublikasının Baş Naziri

DSX-nin rəis müavini, yüksək rütbəli 
hərbi qulluqçuları və mülki şəxslər 

şübhəli şəxs qismində saxlanılıb
 � Məlumat verildiyi kimi, Dövlət Təhlükəsizliyi Xidməti və Baş 

Prokurorluq tərəfindən həyata keçirilmiş birgə əməliyyat-istintaq tədbirləri 
nəticəsində Azərbaycan Respublikası Dövlət Sərhəd Xidmətinin (DSX) Sahil 
Mühafizəsinin vəzifəli şəxslərinin qanunazidd əməllərinin qarşısı alınıb.

Dövlət Təhlükəsizliyi Xidmətinin və Baş 
Prokurorluğun mətbuat xidmətlərindən 
AZƏRTAC-a daxil olmuş birgə məlumatda 
bildirilir ki, faktla bağlı Baş prokuror yanında 
Korrupsiyaya Qarşı Mübarizə Baş İdarəsində 
başlanılmış cinayət işi üzrə DSX-nin rəis  

müavini, general-leytenant Nağıyev Əfqan 
Vəli oğlu, DSX-nin yüksək rütbəli hərbi 
qulluqçuları və mülki şəxslər şübhəli şəxs 
qismində saxlanılıb.

Hazırda araşdırmalar davam etdirilir.
İctimaiyyətə əlavə məlumat veriləcək.

Baş Prokurorluq Əfqan Sadıqovun 
“Facebook”dakı səhifəsində yaydığı həqiqətə 

uyğun olmayan məlumatları təkzib edib
 � Baş Prokurorluqda aparılmış araşdırmalarla Cəlilabad rayon sakini, əvvəllər məhkum 

olunmuş Əfqan Sadıqovun “Facebook” sosial şəbəkəsində özünəməxsus səhifə vasitəsilə qəsdən və 
qərəzli şəkildə sensasiya naminə Ağcabədi rayonunun Taxtakörpü qəsəbəsində məskunlaşan Laçın 
rayonundan olan məcburi köçkün Aysel Səlimovanın ayrı-ayrı şəxslər tərəfindən, guya, zorakılığa 
məruz qalması ilə bağlı müraciətlərin polis və prokurorluq orqanları tərəfindən qeyri-obyektiv 
araşdırılmasına dair məlumatlar yayması müəyyən edilib.

Baş Prokurorluğun mətbuat xidmətindən AZƏRTAC-a 
bildiriblər ki, ictimaiyyətdə yanlış fikrin formalaşdırıl-
masına xidmət etməklə cinayətkarlığa qarşı mübarizə 
sahəsində hüquq-mühafizə orqanları tərəfindən həyata 
keçirilən tədbirlərin üzərinə kölgə salmağa yönələn həmin 

məlumatlar həqiqəti əks etdirmədiyindən tərəfimizdən qəti 
şəkildə təkzib olunur.

Baş Prokurorluqda aparılmış araşdırmalarla müəyyən 
edilib ki, Ağcabədi rayonunun Taxtakörpü qəsəbəsində ya-
şayan Aysel Səlimova və Ayşən Cəfərova bacıları təcavüzə 

məruz qalmaları barədə rayon prokurorluğuna, eləcə də 
rayon polis şöbəsinə hər hansı müraciət etməyiblər və bu 
barədə araşdırma aparılmayıb.

Araşdırmalarla, həmçinin müəyyənləşib ki, əvvəllər 
də Laçın rayonunun müxtəlif vəzifəli şəxslərini ağır və 
ya xüsusilə ağır cinayətdə ittiham etməklə onlara böhtan 
atması və təhqir etməsinə görə Əfqan Sadıqov xüsusi 
ittiham qaydasında Cinayət Məcəlləsinin 147.2-ci (ağır və 
ya xüsusilə ağır cinayətdə ittiham etməklə böhtan atma) 
və 148-ci (təhqir) maddələri ilə cinayət məsuliyyətinə cəlb 
edilməsi üçün ayrı-ayrı şəxslər tərəfindən Cəlilabad Rayon 
Məhkəməsinə edilmiş müraciətlər əsasında hər iki cinayət 
işi hazırda məhkəmə baxışı mərhələsindədir.

Əfqan Sadıqov məhkəməyə verildikdən sonra sosial 
şəbəkələrdə mütəmadi olaraq həmin şəxslər və ayrı-ay-
rı yerli dövlət qurumları haqqında qərəzli, həqiqəti əks 
etdirməyən məlumatlar yaymaqdadır.

Həmçinin qeyd edilməlidir ki, Ayşən Cəfərova və anası 
Bənövşə Nəcəfova ərizə ilə Laçın Rayon Polis Şöbəsinə 
müraciət edərək Ə.Sadıqovun sosial şəbəkələrdə yaydığı 
böhtan xarakterli məlumatlarla bağlı barəsində müvafiq 
tədbirlərin görülməsini xahiş ediblər. 

ICESCO-ya üzv dövlətlərin Təhsil 
nazirlərinin videokonfransı keçirilib

 � Təhsil naziri Ceyhun Bayramov ICESCO-ya üzv dövlətlərin Təhsil 
nazirlərinin videokonfransında iştirak edib.

Nazirlikdən bildirilib ki, videokonfran-
sa ICESCO-nun Baş katibi Səlim bin 
Məhəmməd Əl-Malik, Səudiyyə Ərəbistanı, 
Pakistan, Misir, Mərakeş və digər dövlətlərin 
Təhsil nazirləri, UNESCO-nun Baş katibi-
nin təhsil məsələləri üzrə müavini Stefania 
Ciannini, İqtisadi Əməkdaşlıq və İnkişaf 
Təşkilatının (OECD) Təhsil və Bacarıqlar 
üzrə direktoru Andreas Şlayxer də qatılıb. 
Videokonfransın əsas mövzusu COVID-19 
pandemiyasının təhsil sahəsinə təsiri və 
mövcud reallığa təhsil sisteminin uyğunlaşdı-
rılması olub. 

Ceyhun Bayramov çıxışında pandemi-
ya dövründə ölkəmizdə təhsil hüququnun 
fasiləsiz təmin edilməsi məqsədilə atılmış 
addımlar haqqında görüş iştirakçılarına ətraflı 
məlumat verib. Nazir distant təhsilə keçidi 
təmin etmək üçün qısa müddət ərzində yara-
dılmış və ölkədə ən iri onlayn platforma olan 
“Virtual məktəb” layihəsinin uğurlu nəticələri 
haqqında bəhs edib, müəllimlərin bu platfor-
manın bütün imkanlarından tam yararlanma-
ları üçün təlimlərə cəlb edildiyini bildirib.

Təhsil naziri qeyd edib ki, nazirlik 
tərəfindən atılan digər addımlar çərçivəsində 

11 mart tarixindən etibarən teledərslərə 
start verilib. Ölkənin 2 televiziya kanalında 
həftədə 5 dəfə olmaqla, bütün siniflər üçün 
10 fənni əhatə edən dərslər yayımlanmaq-
dadır. Teledərslər sonradan Təhsil Nazirliyi-
nin video.edu.az portalında sərbəst istifadə 
üçün yerləşdirilir. Konfrans zamanı sosial 
baxımdan həssas əhali qrupuna aid edilən 
ailələrin üzvü olan təxminən 22 min tələbənin 
təhsil haqqının Azərbaycan dövləti tərəfindən 
ödənilməsi xüsusi olaraq vurğulanıb. 

Ceyhun Bayramov Təhsil Nazirliyinin 
ICESCO ilə təhsil sahəsində əməkdaşlığa 
böyük önəm verdiyini qeyd edərək, 
Azərbaycan Respublikası tərəfindən İslam 
Əməkdaşlıq Təşkilatına üzv dövlətlərin 
vətəndaşları üçün ümumilikdə 40 təhsil 
qrantının ayrıldığını görüş iştirakçılarına 
xatırladıb. 

Videokonfransın nəticəsi olaraq  
ICESCO tərəfindən Əhatəli Humanitar  
Koalisiya təşəbbüsü irəli sürülüb və 
Azərbaycan tərəfi təşəbbüsə dəstəyini ifadə 
edib. Yekunda bəyannamə qəbul olunub. 

AZƏRTAC

